
都市倯   潘艷姿
    最近迭迭去郊外，沿路我會斟酌欣賞路邊的樹仔，上捷看著的是榕仔、菁仔叢、香港櫻花、擱有果子樹等等……

    若講著果子樹，我是看著果子，者知影樹仔名，並毋是根據樹仔的葉仔認出來，但是序大因卻會當佇一堆雜草內面，瞭一下，道看出其中有一叢毋是草仔，而且擱確定伊是果子叢，伊講：「你看，即叢的葉仔和邊也的攏無同，這是菝仔叢」，彼叢嘛者差不多十公分懸，我心內咧想：彼叢道算已經大到一百公分，我嘛猶毋知伊是菝仔抑蓮霧？
    佇卜返來厝的半路，路邊的園仔，有人開墾種作，遠遠看去，面頂是用乾草蓋稠咧，根本看未著啥物，卻有人講：「這是蒜仔啦！遮的蒜仔合蒜頭攏真出名」，我問伊：啊園仔攏用草仔蓋到密密，你哪會知影許是蒜仔？伊應：知啦！知啦！許一看道知啊！
    人頂椽的人，雖然冊讀較少，但是生活常識卻捌未少，咱即馬的人，冊是有讀較濟啦，不過，是毋是有讀著有路用的，許道無一定囉！ 

